
ಮಂಗಳವಾರ, ಫೆಬ್ರವರಿ 2, 2021

(ಭಾಷಣ ಮಾಡಲು ತಯಾರಿಸಿದ ಪ್ರತಿ)
  ವೈಯಕ್ತಿಕವಾಗಿ ಹಾಗೂ ಆನ್‍ಲೈನ್ ಮೂಲಕ ನಮ್ಮೊಂದಿಗೆ ಇವತ್ತು ಇರುವ ಎಲ್ಲ ಮಾಧ್ಯಮ ಮಿತ್ರರಿಗೂ ಧನ್ಯವಾದಗಳು. ದಕ್ಷಿಣ ಏಷ್ಯಾದಲ್ಲೇ ಅತಿದೊಡ್ಡ ವೈಮಾನಿಕ ಪ್ರದರ್ಶನವಾಗಿರುವ ಏರೊ ಇಂಡಿಯಾ 2021ರ ಸಂದರ್ಭದಲ್ಲಿ ಭಾರತೀಯ ರಕ್ಷಣಾ ಸಚಿವಾಲಯ ಹಾಗೂ ಭಾರತೀಯ ಸೇನೆಯ ನಮ್ಮ ಸಹವರ್ತಿಗಳಿಗೆ ಬೆಂಬಲ ಸೂಚಿಸಲು ನನಗೆ ಸಂತಸವಾಗುತ್ತಿದೆ. ಭಾರತದ ಮೊದಲ ಹೈಬ್ರೀಡ್ ವೈಮಾನಿಕ ಪ್ರದರ್ಶನದಲ್ಲಿ ಭಾಗವಹಿಸುತ್ತಿರುವ ಅಮೆರಿಕದ ಹಲವು ಕಂಪನಿಗಳಿಗೆ ನಮ್ಮ ನಿರಂತರ ಬೆಂಬಲ ಸೂಚಿಸುವುದಕ್ಕಾಗಿಯೂ ನಾವು ಇಲ್ಲಿಗೆ ಬಂದಿದ್ದೇವೆ. 
`ಏರೋ ಇಂಡಿಯಾ 2021' ಕ್ಕೆ ನೀಡಿರುವ ಕೊಡುಗೆಗಾಗಿ ನಮ್ಮ ಔದ್ಯಮಿಕ ಸಹಯೋಗಿಗಳಾದ `ಅಮೆರಿಕ ವಾಣಿಜ್ಯ ಮಂಡಳಿ', ` ಯು.ಎಸ್. ಅಂತಾರಾಷ್ಟ್ರೀಯ ವಾಣಿಜ್ಯ ಪರಿಷತ್ತು' ಮತ್ತು ಯು.ಎಸ್.- ಭಾರತ ವ್ಯೂಹಾತ್ಮಕ ಸಹಭಾಗಿತ್ವ ವೇದಿಕೆ' ಗಳಿಗೂ ನಾನು ಧನ್ಯವಾದ ಅರ್ಪಿಸುತ್ತೇನೆ. ಇಂತಹ ಬೃಹತ್ ಮಟ್ಟದ ಕಾರ್ಯಕ್ರಮವೊಂದನ್ನು ಆಯೋಜಿಸಲು ಅನೂಹ್ಯ ಪ್ರಯತ್ನ ಬೇಕಾಗುತ್ತದೆ. ಅಲ್ಲದೇ `ಕೊವಿಡ್-19' ಸೋಂಕು ತಂದಿಟ್ಟಿರುವ ಸವಾಲಿನ ಸಂದರ್ಭದಲ್ಲಿ ನಿಮ್ಮ ಈ ಕಠಿಣ ಪರಿಶ್ರಮಕ್ಕೆ ನಾನು ಮೆಚ್ಚುಗೆ ವ್ಯಕ್ತಪಡಿಸಲು ಇಚ್ಛಿಸುತ್ತೇನೆ. 
`ಯು. ಎಸ್.- ಭಾರತ ರಕ್ಷಣಾ ಸಹಭಾಗಿತ್ವ'ವನ್ನು ಮತ್ತೊಂದು ಮಜಲಿಗೆ ಕೊಂಡೊಯ್ಯಲು ಅಮೆರಿಕ ಸರ್ಕಾರ ವಿವಿಧ ವಾಣಿಜ್ಯ ಮಂಡಳಿಗಳ ಜೊತೆ ಕೆಲಸ ಮಾಡಲು ಇಚ್ಛಿಸುತ್ತದೆ. ವೈಮಾನಿಕ ಪ್ರದರ್ಶನದಲ್ಲಿ ಸೇನಾ ಅಧಿಕಾರಿಗಳು, ಉಭಯ ಸರ್ಕಾರದ ಅಧಿಕಾರಿಗಳು ಮತ್ತು ಸೇನಾ ಉದ್ಯಮದ ಗಣ್ಯರು ಪಾಲ್ಗೊಂಡಿರುವುದು ಅಮೆರಿಕ- ಭಾರತ ಸಹಭಾಗಿತ್ವದ ಆಳ- ಅಗಲವನ್ನು ಹಾಗೂ ಈ ಸಹಭಾಗಿತ್ವವನ್ನು ಮತ್ತಷ್ಟು ಬಲಗೊಳಿಸಲು ನಮಗಿರುವ ಬದ್ಧತೆಯನ್ನು ತೋರಿಸುತ್ತದೆ.
ಅಮೆರಿಕ ವಾಯುಪಡೆಯ ಅಂತರರಾಷ್ಟ್ರೀಯ ವ್ಯವಹಾರಗಳ ಉಪ ಅಪರ ಕಾರ್ಯದರ್ಶಿಯಾಗಿರುವ ಕೆಲ್ಲಿ ಸೆಬೋಲ್ಟ್, 11ನೇ ವಾಯುಪಡೆಯ ಕಮಾಂಡರ್ ಆಗಿರುವ ಲೆಫ್ಟಿನೆಂಟ್ ಜನರಲ್ ಡೆವಿಡ್ ಕ್ರುಮ್ನ್ ಅವರನ್ನು ಸ್ವಾಗತಿಸಲು ನನಗೆ ಹೆಮ್ಮೆಯಾಗುತ್ತಿದೆ. ಬೆಂಗಳೂರಿನಲ್ಲಿ ಅವರ ಹಾಜರಿಯು ಅಮೆರಿಕ ವಾಯುಪಡೆ ಮತ್ತು ಸರ್ಕಾರ, ಭಾರತದೊಂದಿಗಿನ ನಮ್ಮ ಸಂಬಂಧಕ್ಕೆ ನೀಡುತ್ತಿರುವ ಮಹತ್ವವನ್ನು ಸೂಚಿಸುತ್ತಿದೆ. 
`ಏರೋ ಇಂಡಿಯಾ' ಸಂದರ್ಭದಲ್ಲಿ ನಮ್ಮ ವಿವಿಧ ಚಟುವಟಿಕೆಗಳಿಗೆ ಬೆಂಬಲ ನೀಡಲಿರುವ ಅಮೆರಿಕ ಸೇನೆಯ ಹಲವು ವಿಭಾಗದ ಸಿಬ್ಬಂದಿಯನ್ನೂ ನಾನು ಸ್ವಾಗತಿಸುತ್ತೇನೆ. 
ಈ ವರ್ಷದ ಪ್ರದರ್ಶನದಲ್ಲಿ ನಮ್ಮ ಅತಿ ಶ್ರೇಷ್ಠವಾದ `ಬಿ-1 ಲ್ಯಾನ್ಸರ್' ಪಾಲ್ಗೊಳ್ಳಲಿದೆ. `ಏರೋ ಇಂಡಿಯಾ- 2019' ರಲ್ಲಿ ಬಿ-52 ಬಾಂಬರ್ ಸರಣಿಯ ವಿಮಾನಗಳು ಭಾಗಿಯಾಗಿ ಬೆಂಬಲ ಸೂಚಿಸಿದ್ದರ ಮುಂದುವರಿಕೆಯಾಗಿ ಈ ಬಾರಿ `ಬಿ-1 ಲ್ಯಾನ್ಸರ್' ಪಾಲ್ಗೊಳ್ಳಲಿದೆ. 
ಜಗತ್ತಿನ ಅತ್ಯುತ್ತಮ ಸೇನಾ ಸಲಕರಣೆಗಳನ್ನು ಪೂರೈಸುವ ಮೂಲಕ ರಕ್ಷಣಾ ವಲಯದಲ್ಲಿ ಅಮೆರಿಕವು ಭಾರತದ ವಿಶ್ವಾಸಾರ್ಹ ಪಾಲುದಾರ ಎನಿಸಿಕೊಂಡಿದೆ. ಭಾರತ- ಪೆಪಿಫಿಕ್ ಪ್ರಾದೇಶಿಕ ವಲಯದಲ್ಲಿ ಭಾರತ ಮಹತ್ವದ ಭೂಮಿಕೆಯನ್ನು ವಹಿಸುತ್ತಿದೆ. ಸಕಲ ದೇಶಗಳ ಭದ್ರತೆ ಮತ್ತು ಸಮೃದ್ಧಿಯನ್ನು ಉತ್ತೇಜಿಸುವ ನಿಯಮಬದ್ಧವಾದ ಜಾಗತಿಕ ವ್ಯವಸ್ಥೆಯ ದೃಷ್ಟಿಕೋನ ಹೊಂದಿರುವ ಭಾರತ ಮತ್ತು ಅಮೆರಿಕದ ಕನಸನ್ನು ಈ ಸಹಕಾರ ಮತ್ತಷ್ಟು ಮುಂದಕ್ಕೆ ಕೊಂಡೊಯ್ಯಲಿದೆ.
2016ರಲ್ಲಿ ಅಮೆರಿಕವು ಭಾರತವನ್ನು ಪ್ರಮುಖ ರಕ್ಷಣಾ ಪಾಲುದಾರ ಎಂದು ಗುರುತಿಸಿರುವುದು, ಅಮೆರಿಕ- ಭಾರತ ರಕ್ಷಣಾ ಸಹಕಾರದಲ್ಲಿ ಮಹತ್ವದ ಮೈಲುಗಲ್ಲಾಗಿದ್ದು, ಅದು ರಕ್ಷಣಾ ಸಂಬಂಧದ ಆಳವನ್ನು ಮತ್ತಷ್ಟು ಹೆಚ್ಚಿಸಿತು. 
ಸೇನಾ ತಂತ್ರಜ್ಞಾನ ಮತ್ತು ವಾಣಿಜ್ಯಿಕ ಹೆಜ್ಜೆಗಳು, ಜಂಟಿ ಸಮರಾಭ್ಯಾಸ, ಅಧಿಕೃತ ಭೇಟಿಗಳು, ವಿಚಾರ ವಿನಿಮಯಗಳು, ಸೇನಾ ಶಿಕ್ಷಣ ಮತ್ತು ತರಬೇತಿ ಹಾಗೂ ಭಾರತೀಯ ಸೇನಾಪಡೆಗಳಲ್ಲಿ ಅಮೆರಿಕದ ಅತ್ಯಾಧುನಿಕ ಸೇನಾ ಸಲಕರಣೆಗಳು ಹಾಗೂ ತಂತ್ರಗಳ ಅಳವಡಿಕೆಯ ಮೂಲಕ ನಾವು ಪರಸ್ಪರ ಸೇನಾ ಪಾಲುದಾರಿಕೆ ಮತ್ತು ಸಹಕಾರವನ್ನು ಮತ್ತಷ್ಟು ಬಲಪಡಿಸುತ್ತಿದ್ದೇವೆ. ಈ ಸತತ ಚಟುವಟಿಕೆಗಳು ಅಮೆರಿಕ ಮತ್ತು ಭಾರತ ಸೇನೆಯ ನಡುವೆ ಹೊಂದಾಣಿಕೆ, ಕಾರ್ಯ ಸಹಭಾಗಿತ್ವವನ್ನು ಮತ್ತಷ್ಟು ಹೆಚ್ಚಿಸಿವೆ. 
ಕೊವಿಡ್-19 ಸೋಂಕಿನ ಕಾರಣದಿಂದಾಗಿ ನಮ್ಮೆರಡೂ ದೇಶಗಳು ಈ ವರ್ಷ ಅಸಾಧ್ಯ ಸವಾಲುಗಳನ್ನು ಎದುರಿಸಿದ್ದರೂ ಅಮೆರಿಕ ಮತ್ತು ಭಾರತಗಳು ಪ್ರಾದೇಶಿಕ ಮಟ್ಟ ಮತ್ತು ಅದಕ್ಕೂ ಮೀರಿ ನಮ್ಮ ಒಂದೇ ಮಾದರಿಯ ಗುರಿಗಳನ್ನು ಈಡೇರಿಸಿಕೊಳ್ಳುವತ್ತ ಮಹತ್ವದ ಹೆಜ್ಜೆಗಳನ್ನು ಇಟ್ಟಿವೆ.
2020ರ ಅಕ್ಟೋಬರ್‍ನಲ್ಲಿ ಉಭಯ ದೇಶಗಳ ವಿದೇಶಾಂಗ ವ್ಯವಹಾರ ಮತ್ತು ರಕ್ಷಣಾ ಅಧಿಕಾರಿಗಳು ನಡೆಸಿದ ಸಭೆಗಳು, ನಿರ್ದಿಷ್ಟ ಭೌಗೋಳಿಕ ದತ್ತಾಂಶಗಳನ್ನು ಪರಸ್ಪರ ಹಂಚಿಕೊಳ್ಳಲು ಅನುವು ಮಾಡಿಕೊಡುವ ಒಪ್ಪಂದಕ್ಕೆ ಸಹಿ ಹಾಕಲು ದಾರಿ ಮಾಡಿಕೊಟ್ಟಿದಲ್ಲದೇ ಹಲವು ವಿಚಾರಗಳಲ್ಲಿ ಸಹಕಾರವನ್ನು ವೃದ್ಧಿಸಿತು. 
ಜಗತ್ತಿನೆಲ್ಲೆಡೆ ವಿಶ್ವಾಸಾರ್ಹ ಕಾರ್ಯಾಚರಣೆಗೆ ಹೆಸರಾಗಿರುವ ಉತ್ಕøಷ್ಟ ದರ್ಜೆಯ ಹಾಗೂ ಅತ್ಯಾಧುನಿಕ ತಂತ್ರಜ್ಞಾನದ ಸೇನಾ ಸಲಕರಣೆಗಳನ್ನು ಭಾರತಕ್ಕೆ ಪೂರೈಸಲು ಅಮೆರಿಕದ ಸೇನಾ ಉದ್ಯಮ ಕಟಿಬದ್ಧವಾಗಿದೆ. ಭಾರತದ ಸೇನಾ ಸಾಮಥ್ರ್ಯವನ್ನು ವೃದ್ಧಿಸಲು ಅಮೆರಿಕದ ಕಂಪನಿಗಳು ಈಗಾಗಲೇ ಭಾರತದ ಸೇನಾ ಉದ್ಯಮದ ಜೊತೆ ನಿಕಟವಾಗಿ ವ್ಯವಹರಿಸುತ್ತಿವೆ. 
ಅಮೆರಿಕ ಮತ್ತು ಭಾರತದ ಸೇನಾ ಕಂಪನಿಗಳ ನಡುವೆ ಹೆಚ್ಚುತ್ತಿರುವ ಜಂಟಿ ಯೋಜನೆ ಹಾಗೂ ಸಹಭಾಗಿತ್ವಗಳು ಭಾರತದ ಸೇನಾ ಪೂರೈಕೆಗಳ ಜಾಲವನ್ನು ಮತ್ತಷ್ಟು ಬಲಪಡಿಸುತ್ತಿವೆ ಹಾಗೂ ಅದೇ ಕಾಲಕ್ಕೆ ಭಾರತ- ಪೆಸಿಫಿಕ್ ಪ್ರಾಂತ್ಯದಲ್ಲಿಯೂ ತನ್ನ ಪಾಲುದಾರರನ್ನು ಬಲಪಡಿಸುತ್ತಿವೆ. ಈ ಕಂಪನಿಗಳು ಸ್ಥಳೀಯವಾಗಿ ಉದ್ಯೋಗಾವಕಾಶ ಹಾಗೂ ಜಗತ್ತಿನಾದ್ಯಂತ ಮಾರುಕಟ್ಟೆಗಳಿಗೆ ರಫ್ತು ಉತ್ಪನ್ನಗಳನ್ನು ಸೃಷ್ಟಿಸುತ್ತಿವೆ.
ಅಮೆರಿಕದ ಸೇನಾ ಉದ್ಯಮವು, ಭಾರತಕ್ಕೆ ಅತ್ಯಾಧುನಿಕ ತಂತ್ರಜ್ಞಾನ ಹಾಗೂ ಹಾಗೂ ಉತ್ಪಾದನಾ ಸಾಮಥ್ರ್ಯವನ್ನು ತರುವ ನಿಟ್ಟಿನಲ್ಲಿ ಭಾರತೀಯ ಕಂಪನಿಗಳ ಜೊತೆ ಜಂಟಿ ಅಭಿವೃದ್ಧಿ ಮತ್ತು ಜಂಟಿ ಉತ್ಪಾದನೆಯ ಚಟುವಟಿಕೆ ಆರಂಭಿಸಲು ಹವಣಿಸುತ್ತಿದ್ದು, ಅವಕಾಶಗಳಿಗಾಗಿ ಇದಿರುನೋಡುತ್ತಿದೆ. ಈ ವಾರ ಏರೊ ಇಂಡಿಯಾದಲ್ಲಿ ನಮ್ಮ ಕಂಪನಿಗಳು, ಜಗತ್ತಿನಲ್ಲೇ ಅತ್ಯಾಧುನಿಕವಾದ ವೈಮಾನಿಕ, ರಕ್ಷಣಾ ಹಾಗೂ ಸಂವಹನ ತಂತ್ರಜ್ಞಾನಗಳನ್ನು ಹೆಮ್ಮೆಯಿಂದ ಪ್ರದರ್ಶಿಸಲಿವೆ. 

ಈ ವರ್ಷದ ಪ್ರದರ್ಶನದಲ್ಲಿ ಪ್ರದರ್ಶಿಸಲಾಗಿರುವ ಅಮೆರಿಕ ಎಲ್ಲ ಮಳಿಗೆಗಳಿಗೆ ಭೇಟಿ ನೀಡಿ ಎಂದು ನಾನು ಕೇಳಿಕೊಳ್ಳುತ್ತೇನೆ. ತನ್ನ ಸೇನಾ ಸಾಮಥ್ರ್ಯವನ್ನು ಆಧುನೀಕರಣಗೊಳಿಸಲು ಭಾರತ ಮಾಡುತ್ತಿರುವ ಪ್ರಯತ್ನಕ್ಕೆ ಅಮೆರಿಕದ ಸೇನಾ ಕಂಪನಿಗಳು ನೀಡಿರುವ ಬೆಂಬಲ ನಮ್ಮ ದ್ವಿಪಕ್ಷೀಯ ಬಾಂಧವ್ಯವನ್ನು ಬಲಗೊಳಿಸಲು ಸಾಕಷ್ಟು ಕೊಡುಗೆ ನೀಡಿದೆ. ಈ ಪ್ರದರ್ಶನದ ಸಮಯದಲ್ಲಿ ನಡೆಯಲಿರುವ ಮಾತುಕತೆ, ವಿನಿಮಯಗಳು ಈ ಬಾಂಧವ್ಯವನ್ನು ಮತ್ತಷ್ಟು ಗಟ್ಟಿಗೊಳಿಸಲಿವೆ ಎಂದು ನನಗೆ ಅನಿಸುತ್ತದೆ. 
ಬೆಂಗಳೂರಿನಲ್ಲಿ ನಡೆಯುತ್ತಿರುವ `ಏರೊ ಇಂಡಿಯಾ 2021' ರಲ್ಲಿ ಭಾಗಿಯಾಗಲು ಹರ್ಷವಾಗುತ್ತಿದೆ. ಪ್ರದರ್ಶನ ಯಶಸ್ಸು ಕಾಣಲೆಂದು ಹಾಗೂ ಭಾರತದಲ್ಲಿ ನಿಮ್ಮ ಯೋಜನೆಗಳು ಯಶಸ್ವಿಯಾಗಲಿ ಎಂದು ನಮ್ಮ ಕಂಪನಿಗಳಿಗೂ ಹಾರೈಸುತ್ತೇನೆ.
ಧನ್ಯವಾದಗಳು.

